
ສາທາລະນະ​ລັດ ປະຊາທິປະ​ໄຕ ປະຊາຊົນ​ລາວ

ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະ​ຖາວອນ

===== 000 =====
ຄະນະ​ກຳມະການ​ຄຸ້ມ​ຄອງ​ຫຼັກຊັບ

ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​                                                      ເລກທີ:         /ສຄຄຊ
                                                                                ນະຄອນຫຼວງວຽງ​ຈັນ, ວັນ​ທີ
ຄໍາ​ແນະນຳ
ວ່າ​ດ້ວຍການ​ສ້າງ​​ ແລະ ປັບປຸງນິຕິ​ກຳຂອງອົງການຄຸ້ມຄອງວຽກງານຫຼັກຊັບ
· ອີງ​ຕາມ​ກົດໝາຍ​ວ່າ​ດ້ວຍ​ການ​ສ້າງ​ນິຕິ​ກຳ ສະບັບ​ເລກທີ 19/ສພຊ ລົງ​ວັນ​ທີ 12 ກໍລະກົດ 2012;

· ອີງ​ຕາມ​ຂໍ້​ຕົກລົງ​ວ່າ​ດ້ວຍການຈັດ​ຕັ້ງ ​ແລະ ການ​ເຄື່ອນ​ໄຫວ​ ຂອງສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບ​ເລກທີ 013/ຄຄຊ ລົງ​ວັນ​ທີ 17 ທັນວາ 2013;
· ອີງຕາມ ຄໍາແນະນໍາກ່ຽວກັບເຕັກນິກການສ້າງນິຕິກໍາຂອງ ຜູ້ວ່າການ ແລະ ຫົວໜ້າກົມ ສະບັບເລກທີ  01/ກນກ ລົງວັນທີ 29 ມັງກອນ 2020.

ຫົວໜ້າ ສຳນັ​ກງານ ຄຄຊ ອອກ​ຄໍາ​ແນະນຳ:

ໝວດ​ທີ 1
ບົດບັນຍັດທົ່ວ​ໄປ
1 ຈຸດປະສົງ

ຄໍາ​ແນະນຳສະບັບ​ນີ້ ກຳນົດ​ຫຼັກ​ການແລະ ຂັ້ນ​ຕອນ​ກ່ຽວ​ກັບ​ ການ​ສ້າງ​ ແລະ ປັບປຸງ ນິຕິ​ກຳຂອງອົງການຄຸ້ມຄອງວຽກງານຫຼັກຊັບ ​ເພື່ອເປັນບ່ອນອີງໃນການ ສ້າງ ​ແລະ ປັບປຸງ​ນິຕິ​ກໍາ ຂອງອົງການຄຸ້ມຄອງວຽກງານ​ຫຼັກ​ຊັບ ໃຫ້ມີຄວາມສະກວດ, ວ່ອງໄວ ແລະ ເປັນເອກະພາບ ພາຍໃນ ສໍານັກງານ ຄຄຊ ແນໃສ່ເຮັດໃຫ້ນິຕິກໍາ ມີຄວາມສອດຄ່ອງກັບລະບຽບກົດໝາຍ ແລະ ສະພາບເງື່ອນໄຂຕົວຈິງ ພ້ອມທັງເຮັດໃຫ້ນິຕິກໍາທີ່ສ້າງຂຶ້ນນັ້ນສາມາດຈັດຕັ້ງປະຕິບັດໃຫ້ມີປະສິດທິຜົນສູງ.
2 ການ​ອະທິບາຍ​ຄຳ​ສັບ 
ຄໍາ​ສັບທີ່​ໃຊ້​ໃນ ຄໍາ​ແນະ​ນໍາ​ສະບັບ​ນີ້​ ມີ​ຄວາມ​ໝາຍ​ ດັ່ງ​ນີ້:

1. ຂໍ້​ຕົກລົງ ​ໝາຍ​ເຖິງ ນິຕິ​ກຳ​ທີ່​​ ປະທານ ຄຄຊ ​ແລະ ຫົວໜ້າສໍາ​ນັກ​ງາ​ນ ຄຄຊ ວາງ​​ອອກ ເພື່ອ​ປະຕິບັດ​ສິດ ​ແລະ ​ໜ້າ​ທີ່​ຂອງ​ຕົນ ຫຼື ​ເພື່ອ​ຜັນ​ຂະຫຍາຍ ແລະ ຈັດ​ຕັ້ງ​ປະຕິບັດ​ ນິຕິ​ກຳ​ຂອງອົງການ​ລັດຂັ້ນ​ເທິງ ຫຼື ຕາມພາລະບົດບາດ, ຂອບ​ເຂດ​ສິດ ​ແລະ ໜ້າ​ທີ່​ຂອງ​ຕົນ ທີ່ນິຕິກໍາທີ່ກ່ຽວຂ້ອງໄດ້ກໍານົດໄວ້;
2. ຄຳ​ສັ່ງ ​ໝາຍ​ເຖິງ ນິຕິ​ກຳ​ທີ່​ ປະທານ ຄຄຊ ​ແລະ ຫົວໜ້າສໍາ​ນັກ​ງາ​ນ ຄຄຊ ວາງ​​ອອກ ​ເພື່ອ​ໃຫ້​ບຸກຄົນ, ນິຕິບຸກຄົນ ຫຼື ການຈັດ​ຕັ້ງ ​ແລະ ພາກສ່ວນ​ອື່ນທີ່​ກ່ຽວຂ້ອງ​ກັບ​ວຽກ​ງານ​ຫຼັກ​ຊັບ ​​ເປັນ​ຜູ້​ຈັດ​ຕັ້ງ​ປະຕິບັດຕໍ່​ກັບ​ບັນຫາ​ໃດ​ໜຶ່ງ ຕາມພາລະບົດບາດ, ຂອບ​ເຂດ​ສິດ ແລະ ໜ້າ​ທີ່​ຂອງ​ຕົນ ທີ່ໄດ້ກໍານົດໄວ້ໃນນິຕິກໍາທີ່ກ່ຽວຂ້ອງ;
3. ແຈ້ງການ ໝາຍ​ເຖິງ ນິຕິ​ກໍາ​ທີ່ ປະທານ ຄຄຊ ​ແລະ ຫົວໜ້າສໍາ​ນັກ​ງາ​ນ ຄຄຊ ​ວາງອອກ ເພື່ອແຈ້ງ​ໃຫ້ ບຸກຄົນ, ນິຕິບຸກຄົນ ຫຼື ການຈັດ​ຕັ້ງ ​ແລະ ພາກສ່ວນອື່ນ​ທີ່​ກ່ຽວຂ້ອງ​ກັບ​ວຽກ​ງານ​ຫຼັກ​ຊັບ ຊາບຕໍ່​ກັບ​ບັນຫາ​ໃດ​ໜຶ່ງ ​ຕາມພາລະບົດບາດ, ຂອບ​ເຂດ​ສິດ ​ແລະ ໜ້າ​ທີ່​ຂອງ​ຕົນ ທີ່ໄດ້ກໍານົດໄວ້ໃນນິຕິກໍາທີ່ກ່ຽວຂ້ອງ;
4. ຄຳ​ແນະນຳ ​ໝາຍ​ເຖິງ ນິຕິ​ກໍາ​ທີ່ ປະທານ ຄຄຊ ຫຼື ຫົວໜ້າສໍາ​ນັກ​ງາ​ນ ຄຄຊ ​ວາງອອກ ເພື່ອຊີ້​ບອກ​ກ່ຽວ​ກັບ​ ຄວາມ​ເຂົ້າ​ໃຈ, ວິທີ, ຂັ້ນ​ຕອນ ແລະ ກໍານົດ​ເວລາ​ຂອງ​ການ​ປະຕິບັດວຽກ​ງານ​ໃດ​ໜຶ່ງທີ່​ກ່ຽວຂ້ອງ​ກັບ​ວຽກ​ງານ​ຫຼັກ​ຊັບ.
3 ການ​ສ້າງ ແລະ ການປັບປຸງນິຕິ​ກຳຂອງອົງການຄຸ້ມຄອງວຽກງານຫຼັກຊັບ
ການ​ສ້າງ​ນິຕິ​ກຳຂອງອົງການຄຸ້ມຄອງວຽກງານຫຼັກຊັບ​​ແມ່ນ ຂະ​ບວນການ​ເຄື່ອນ​ໄຫວ​ສ້າງ​ນິຕິ​ກຳ ໂດຍສໍານັກງານ ຄຄຊ ນັບ​ແຕ່​ຂັ້ນ​ຕອນ​ ການ​ກະກຽມ, ວາງ​ແຜນຄົ້ນຄວ້າ, ການ​ເກັບ​ກຳ​ຂໍ້​ມູນ, ການ​ຕີ​ພິມ ຈົນ​ຮອດ​ການ​ພິຈາລະນາ​ລົງລາຍເຊັນ ໂດຍປະທານ​ ຄຄຊ ຫຼື ຫົວໜ້າ​ສໍານັກງານ​ ຄຄຊ ລວມທັງການແຈ້ງໃຫ້ພາກສ່ວນທີ່ກ່ຽວຂ້ອງຊາບ. 
ການ​ປັບປຸງ​ນິຕິ​ກຳຂອງອົງການຄຸ້ມຄອງວຽກງານຫຼັກຊັບ​ແມ່ນ ຂະ​ບວນການ​ເຄື່ອນ​ໄຫວ​ປັບປຸງ​ບາງ​ເນື້ອ​ໃນ​ຂອງນິຕິ​ກຳທີ່​ບໍ່​​ສອດຄ່ອງ​ກັບ ລະບຽບ​ກົດໝາຍ ແລະ ສະພາບ​ເງື່ອນໄຂຕົວ​ຈິງ​ ກ່ຽວ​ກັບ​ ວຽກ​ງານ​ຫຼັກ​ຊັບ ໃນ​ແຕ່ລະ​ໄລຍະ ​ດ້ວຍການເພີ່ມ​, ຕັດ​ອອກ ຫຼື ດັດ​ແກ້ ເນື້ອໃນຂອງນິຕິ​ກໍາດັ່ງກ່າວ ຊຶ່ງຕ້ອງ ໄດ້ປະຕິ ບັດຕາມຂັ້ນຕອນ ທີ່ກົດໝາຍວ່າດ້ວຍການສ້າງນິຕິກຳ ໄດ້ກຳນົດໄວ້ຢ່າງເຂັ້ມງວດ.​ 
4 ພາສາທີ່ນຳໃຊ້​
ພາສາ​ທີ່​ນຳໃຊ້​​ໃນ​ການສ້າງ​ ​ແລະ ປັບປຸງ ນິຕິ​ກຳຂອງອົງການຄຸ້ມຄອງວຽກງານຫຼັກຊັບຕ້ອງແມ່ນ ພາສາ​ລາວ ແລະ ໃຫ້ນຳໃຊ້ຄຳສັບ, ສຳນວນ, ຄຳເວົ້າ ທີ່ມີຄວາມໝາຍແນ່ນອນ, ຊັດເຈນ, ຮັດກຸມ ແລະ ເຂົ້າໃຈງ່າຍ. ຫຼີກ​ເວັ້ນການ​ໃຊ້​ພາສາ​ຕ່າງປະເທດ ຫຼື ອັກສອນ​ຫຍໍ້ ຍົກ​ເວັ້ນກໍລະນີ​ຈຳ​ເປັນ. ໃນກໍລະນີຈໍາເປັນຕ້ອງໄດ້ນໍາໃຊ້ ຄຳສັບ ດ້ານວິຊາການ ຫຼື ເຕັກນິກ ຕ້ອງມີການອະທິບາຍຄຳສັບດັ່ງກ່າວ ຫຼື ຂຽນເປັນພາສາຕ່າງປະເທດ ເມື່ອມີ ຄວາມຈຳເປັນ ເທົ່ານັ້ນ.
ກໍລະນີ ການ​ສ້າງ ແລະ ປັບປຸງ ນິຕິກຳ ໃດໜຶ່ງ​ທີ່​ມີເນື້ອໃນ ທີ່ປະກອບ​ດ້ວຍ​ຫຼາຍ​ປະ​ໂຫຍ​ກ ​ແຕ່ລະ​ປະ​ ໂຫຍ​ກ ຕ້ອງ​​ມີເນື້ອໃນຮັດກຸມ, ຈະແຈ້ງ, ເຂົ້າ​ໃຈງ່າຍ ແລະ ເຂົ້າໃຈ​ໄປ​ໃນ​ລວງ​ດຽວ​ກັນ ແລະ ປະ​ໂຫຍ​ກທີ່​ຍາວ​ກໍ​ຄວນ​ຍະ​ຫວ່າງ​ໃຫ້​ຖືກ​ບ່ອນ. ຖ້າ​ຫາກມີການກຳນົດເນື້ອໃນ​ເປັນ​ຕົວ​ເລກ​ ​ ​ແມ່ນ​ໃຫ້​ຂຽນ​ເປັນຕົວ​ໜັງສື​ກຳກັບ​ໄວ້​ພ້ອມ ທຸກຄັ້ງ.
5 ຫຼັກການ​ໃນ​ການ​ສ້າງ  ​ແລະ ປັບປຸງນິຕິ​ກຳຂອງອົງການຄຸ້ມຄອງວຽກງານຫຼັກຊັບ

ການ​ສ້າງ​ ​ແລະ ປັບປຸງ ນິຕິ​ກຳ​ ຂອງອົງການຄຸ້ມຄອງວຽກງານຫຼັກຊັບ ໃຫ້ປະຕິບັດ​ຕາມ​ຫຼັກການ​ ດັ່ງ​ນີ້:

1. ຖືກຕ້ອງ,​ ສອດຄ່ອງ ກັບ​ແນວທາງນະໂຍບາຍ, ກົດໝາຍ ແລະ ລະບຽບການ ກ່ຽວກັບການ​ສ້າງ​ນິຕິ​ກຳ ແລະ ສະພາບຄວາມເປັນຈິງ;
2. ຮັບປະກັນ ຄວາມເປັນເອກະ​ພາບ, ຮັດກຸມ, ສະດວກ, ວ່ອງ​ໄວ, ​ເຂົ້າ​ໃຈງ່າຍ ​ແລະ ມີ​ປະສິດ​ທິຜົນ;
3. ປະສານສົມທົບກັບພາກສ່ວນທີ່ກ່ຽວຂ້ອງ ແລະ ທາບທາມຄຳເຫັນຢ່າງກວ້າງຂວາງ ຈາກພາຍໃນ ແລະ ພາຍນອກ.
6 ຂອບ​ເຂດ​ການ​ນຳ​ໃຊ້

ຄໍາແນະນຳ​ສະບັບນີ້ ນຳ​ໃຊ້​ສຳລັບ​ ພະນັກງານພາຍໃນ ສໍານັກງານ​ ຄຄຊ ​ເພື່ອ​ເປັນ​ບ່ອນ​ອີງ​ໃຫ້​ແກ່​ການ​​ສ້າງ ​ແລະ ປັບປຸງ ນິຕິ​ກຳ​ຂອງອົງການຄຸ້ມຄອງວຽກງານຫຼັກຊັບ.

ໝວດ​ທີ 2

​ໂຄງ​ຮ່າງລວມ ແລະ ປະເພດຂອງ​​ນິຕິ​ກຳ

1 ໂຄງປະກອບຂອງນິຕິກໍາ

ການກໍານົດໂຄງປະກອບຂອງນິຕິກໍາ ໃຫ້ປະຕິບັດ ດັ່ງນີ້:
1) ຂໍ້ຕົກລົງ: ໃຫ້ແບ່ງອອກເປັນ ສອງປະເພດ ຂໍ້ຕົກລົງ ຄື:
1.1. ຂໍ້ຕົກລົງທີ່ມີເນື້ອໃນຫຼາກຫຼາຍ ໃຫ້ປະກອບມີ ໝວດ ແລະ ມາດຕາ ໃນນີ້ຕ້ອງປະກອບມີບາງມາດຕາຕົ້ນຕໍ ດັ່ງນີ້:
· ສ່ວນທີໜຶ່ງ: ບົດບັນຍັດທົ່ວໄປ
· ມາດຕາ 1 ຈຸດປະສົງ;
· ມາດຕາ 2 ນິຍາມ (ຊື່ຂອງມາດຕານີ້ ຕ້ອງເປັນຊື່ດຽວກັນກັບຊື່ຂອງນິຕິກໍາ ແລະ ການນິຍາມນິຕິກໍາ ຕ້ອງມີເນື້ອໃນຈະແຈ້ງ ແລະ ສ່ອງແສງໃຫ້ເຫັນວຽກທີ່ຕ້ອງການກໍານົດໃນນິຕິກໍາ);
· ມາດຕາ 3 ການອະທິບາຍຄໍາສັບ (ຖ້າມີ);
· ມາດຕາ 4 ຫຼັກການພື້ນຖານກ່ຽວກັບການເຄື່ອນໄຫວວຽກງານ....(ຖ້າມີ);
· ມາດຕາ 5 ຂອບເຂດການນໍາໃຊ້.
· ສ່ວນທີສອງ: ເນື້ອໃນຂອງຮ່າງນິຕິກໍາ ທີ່ກໍານົດກ່ຽວກັບການເຄື່ອນໄຫວທາງດ້ານວິຊາການ, ການຄຸ້ມຄອງ ຫຼື ສົ່ງເສີມ ກ່ຽວກັບບັນຫາໃດໜຶ່ງ ລວມທັງ ສິດ ແລະ ໜ້າທີ່ ແລະ ຂໍ້ຫ້າມ;
· ສ່ວນທີສາມ: ບົດບັນຍັດສຸດທ້າຍ.
· ມາດຕາ...ການຈັດຕັ້ງປະຕິບັດ;
· ມາດຕາ...ຜົນສັກສິດ.
1.2. ຂໍ້ຕົກລົງທີ່ມີເນື້ອໃນສັ້ນ, ກະທັດຮັດ ສາມາດຂຽນເປັນມາດຕາ ໂດຍບໍ່ຈໍາເປັນແບ່ງອອກເປັນ  ໝວດກໍໄດ້;
2) ຄໍາສັ່ງ: ໃຫ້ມີໂຄງປະກອບ ໂດຍຈັດລຽງເປັນຂໍ້ໄປເລີຍ (ບໍ່ໃຫ້ຂຽນເປັນມາດຕາ);
3) ຄໍາແນະນໍາ: ສາມາດກໍານົດໂຄງປະກອບຄືກັບ ຂໍ້ 1) ຫຼື ຈັດລຽງເປັນຂໍ້ໄປເລີຍກໍໄດ້ ໂດຍຂຶ້ນກັບບັນຫາທີ່ຕ້ອງການກໍານົດ.
4) ແຈ້ງການ: ສາມາດຂຽນເປັນມາດຕາ, ໃສ່ຫົວຂໍ້ ຫຼື ຂຽນເປັນວັກເລີຍກໍໄດ້ ໂດຍຂຶ້ນກັບບັນຫາທີ່ຕ້ອງການກໍານົດ.
2 ອົງປະກອບ​ລວມຂອງ​ນິຕິ​ກຳ

​​​​ນິຕິ​ກຳຂອງອົງການຄຸ້ມຄອງວຽກງານຫຼັກຊັບ ​ປະກອບດ້ວຍ ສາມ ພາກສ່ວນຕົ້ນຕໍ ດັ່ງ​ນີ້:

1. ພາກສ່ວນຫົວຂໍ້​ ແລະ ບ່ອນອີງ;

2. ພາກສ່ວນເນື້ອ​ໃນ​; 
3. ພາກສ່ວນສຸດທ້າຍ.
​​ລາຍ​ລະອຽດກ່ຽວກັບແຕ່ລະພາກສ່ວນນັ້ນ​ ມີເອກະສານຊ້ອນທ້າຍ​ຄັດຕິດມາພ້ອມນີ້.

3 ພາກສ່ວນ​ຫົວຂໍ້ ແລະ ບ່ອນອີງ
​ພາກຫົວຂໍ້ ແລະ ບ່ອນອີງ ປະກອບ​ດ້ວຍ ເຄື່ອງໝາຍ​ຊາດ, ຊື່​ປະ​ເທດ, ຄຳ​ຂວັນ, ຊື່​ສຳນັກ​ງານ​ອົງການ​ອອກ​​ນິຕິ​ກຳ, ເລກທີ…/ຕົວ​ອັກສອນຫຍໍ້ ​ຂອງສຳນັກງານ​ອົງການ​ອອກ​ນິຕິ​ກຳ, ວັນ​ທີ, ​ເດືອນ, ປີ, ຊື່​ນິຕິ​ກຳ ແລະ ບ່ອນ​ອີງ​​ໃນ​ການ​ສ້າງ ແລະ ປັບປຸງ ນິຕິກຳດັ່ງກ່າວ ຊຶ່ງຕ້ອງໄດ້ອີງ​ໃສ່​ລະບຽບການ ແລະ ກົດໝາຍ​ທີ່​ກ່ຽວຂ້ອງ ຢ່າງຈະແຈ້ງ.
​
4 ພາກສ່ວນ​ເນື້ອ​ໃນ​
​ພາກສ່ວນ​​ເນື້ອ​ໃນ ຕ້ອງຮັດກຸມ, ຈະ​ແຈ້ງ, ຊັດ​ເຈນ, ຄົບ​ຖ້ວນ, ເຂົ້າໃຈງ່າຍ, ບໍ່​ຄຸມ​ເຄືອ ແລະ ມີເນື້ອ ໃນສອດຄ່ອງກັບລະບຽບການ ແລະ ກົດໝາຍອື່ນ. ຖ້ານິຕິກຳໃດ ຫາກມີເນື້ອໃນຍາວ ສາມາດຈັດເປັນ ພາກ, ໝວດ, ມາດຕາ, ຂໍ້ ​ແລະ ເນື້ອໃນໃດທີ່ມີລັກສະນະພົວພັນຊຶ່ງກັນ ແລະ ກັນ ກໍຕ້ອງລວມເຂົ້າ​ເປັນ​ເນື້ອ​ໃນ​ດຽວ ກັນ. ການ​ສ້າງ​ ແລະ ປັບປຸງ ນິຕິ​ກຳ​ໃດ​ ຫາກ​ຈຳ​ເປັນ​ຕ້ອງ​ມີ​ກາ​ນອ້າງ​ອີງເຖິງລະບຽບ​ການ ແລະ ກົດໝາຍ​ທີ່ກ່ຽວ ຂ້ອງ ແມ່ນໃຫ້​ຈັດ​ລຽງຕາມ​ ຊື່ຂອງ​ນິຕິ​ກຳ​, ພາກ, ໝວດ, ມາດຕາ, ຂໍ້ ​ແລະ ວັກ ຕາມລໍາດັບ.
5 ພາກສ່ວນສຸດທ້າຍ​
ພາກສ່ວນມ້ວນທ້າຍ​​ ປະກອບດ້ວຍ ເນື້ອໃນທີ່ກໍານົດກ່ຽວກັບ ການຈັດຕັ້ງປະຕິບັດ ແລະ ຜົນສັກສິດ,      ຕຳ​ແໜ່​ງຂອງຜູ້ອອກນິຕິກໍາ, ລາຍ​ເຊັນ, ຕາ​ປະ​ທັບ, ຊື່ ​ແລະ ນາມສະກຸນ ​ຂອງ​ຜູ່ລົງ​ລາຍ​ເຊັນ.
ສຳລັບການກຳນົດກ່ຽວກັບຜົນສັກສິດຂອງນິຕິກຳ ທີ່ມີຜົນບັງຄັບທົ່ວໄປນັ້ນ ຕ້ອງກຳນົດກ່ຽວກັບການ ມີ ຜົນສັກສິດພາຍຫຼັງວັນລົງລາຍເຊັນ ແລະ ໄດ້ລົງໃນຈົດໝາຍເຫດທາງລັດຖະການ ສິບຫ້າວັນ. 
ໝວດ​ທີ 3
ຂັ້ນ​ຕອນການ​ສ້າງ ​ແລະ ປັບປຸງນິຕິ​ກຳ



ການ​ສ້າງ ແລະ ປັບປຸງ ນິຕິກຳຂອງອົງການຄຸ້ມຄອງວຽກງານຫຼັກຊັບ ໃຫ້​ປະຕິບັດ​ຕາມ​ຂັ້ນ​ຕອນ​ ດັ່ງ​ນີ້:
1. ​​ພະແນກທີ່ກ່ຽວຂ້ອງຄົ້ນຄວ້າ ແລະ ກໍານົດແນວຄວາມຄິດ (Concept) ແລະ ຂໍທິດຊີ້ນໍາຈາກຂັ້ນເທິງ;
2. ການແຕ່ງຕັ້ງຄະນະຮັບຜິດຊອບສ້າງ ແລະ ປັບປຸງນິຕິກຳ (ຖ້າຈໍາເປັນ);
3. ການສ້າງຮ່າງນິຕິກໍາ ໂດຍຄະນະທີ່ຖືກແຕ່ງຕັ້ງ;
4. ຄະນະພະແນກນິຕິກໍາ ແລະ ຄະນະພະແນກທີ່ກ່ຽວຂ້ອງ ປະກອບຄໍາເຫັນ;
5. ຄະນະພະແນກ ແລະ ຄະນະ ສໍານັກງານ ຄຄຊ ປະກອບຄໍາເຫັນໃສ່ຮ່າງນິຕິກໍາ;
6. ​ການທາບທາມຄຳເຫັນ ຈາກພາກສ່ວນທີ່ກ່ຽວຂ້ອງ (ຕະຫຼາດຫຼັກຊັບລາວ, ບໍລິສັດຫຼັກຊັບ, ບັນດາກົມກ່ຽວຂ້ອງພາຍໃນ ທຫລ ແລະ ພາກສ່ວນອື່ນ); 
7. ​ການນໍາຮ່າງນິຕິກຳຜ່ານກອງປະຊຸມ ຄຄຊ;

8. ການສະເໜີປະທານ ຄຄຊ ພິຈາລະນາລົງລາຍເຊັນ;
9. ການແຈ້ງ​ໃຫ້​ພາກສ່ວນ​ກ່ຽວຂ້ອງ​ຮັບ​ຊາບ.
1 ພະແນກກ່ຽວຂ້ອງຄົ້ນຄວ້າ ແລະ ກໍານົດແນວຄວາມຄິດ (Concept) ແລະ ຂໍທິດຊີ້ນໍາຈາກຂັ້ນເທິງ
ໃຫ້ພະແນກກ່ຽວຂ້ອງ ປະຕິບັດ ດັ່ງນີ້:
1) ຄົ້ນຄວ້າບົດຮຽນພາຍໃນ ຫຼື/ແລະ ຕ່າງປະເທດ, ຊອກຫາຂໍ້ມູນ, ເອກະສານ ແລະ ລະບຽບການຂອງຕ່າງປະເທດ ກ່ຽວກັບນິຕິກໍາທີ່ຈະສ້າງ ເພື່ອສະໜອງໃຫ້ ພະແນກນິຕິກໍາ;
2) ກໍານົດແນວຄວາມຄິດ ກ່ຽວກັບໂຄງປະກອບຂອງນິຕິກໍາເບື້ອງຕົ້ນ ໂດຍຍົກໃຫ້ເຫັນພາບລວມ ດັ່ງນີ້:
· ຈຸດປະສົງຂອງນິຕິກໍາທີ່ຈະສ້າງ ແມ່ນເພື່ອຫຍັງ;
· ຄວາມຈໍາເປັນໃນການສ້າງນິຕິກໍາດັ່ງກ່າວ ມີຫຍັງແດ່;
· ຜູ້ມີສ່ວນກ່ຽວຂ້ອງໃນນິຕິກໍາທີ່ຈະສ້າງ ມີພາກສ່ວນໃດແດ່, ແຕ່ລະພາກສ່ວນດັ່ງກ່າວ ມີພາລະບົດບາດ, ສິດ ແລະ ໜ້າທີ່ຄືແນວໃດ;
· ຄວນມີຂໍ້ຫ້າມ ຫຼື/ແລະ ມາດຕະການ ຕໍ່ກັບການກະທໍາ ຫຼື ຜູ້ມີສ່ວນຮ່ວມ ສໍາຄັນ ມີຫຍັງແດ່;
· ປະເພດນິຕິກໍາທີ່ຈະສ້າງແມ່ນນິຕິກໍາປະເພດໃດ.
(ສໍາລັບ ລາຍລະອຽດກ່ຽວກັບວິທີການຮ່າງ ການກໍານົດແນວຄວາມຄິດ (Concept) ແມ່ນໄດ້ຄັດຕິດມາພ້ອມນີ້).
ພາຍຫຼັງພະແນກທີ່ກ່ຽວຂ້ອງ ໄດ້ສໍາເລັດການຄົ້ນຄວ້າ ແລະ ກໍານົດແນວຄວາມຄິດຂອງ ນິຕິກໍາສໍາເລັດແລ້ວ ແມ່ນໃຫ້ນໍາສະເໜີຕໍ່ ຫົວໜ້າສໍານັກງານ ຄຄຊ ຫຼື ຂັ້ນເທິງ ເພື່ອພິຈາລະນາຮັບຮອງ.
ພາຍຫຼັງທີ່ ຫົວໜ້າສໍານັກງານ ຄຄຊ ຫຼື ຂັ້ນເທິງ ມີຄໍາເຫັນກ່ຽວກັບຜົນການຄົ້ນຄວ້າ ແລະ ກໍານົດແນວຄວາມຄິດຂອງນິຕິກໍາ ດັ່ງກ່າວແລ້ວ, ພະແນກທີ່ກ່ຽວຂ້ອງ ສົ່ງໃຫ້ພະແນກນິຕິກໍາ ຢ່າງເປັນລາຍລັກອັກສອນ ພ້ອມທັງອະທິບາຍໃຫ້ ພະແນກນິຕິກໍາ ເຂົ້າໃຈຢ່າງລະອຽດເລິກເຊິ່ງກ່ຽວກັບການຄົ້ນຄວ້າ ແລະ ກໍານົດແນວຄວາມຄິດ ດັ່ງກ່າວ.
3) ສໍາລັບ ນິຕິກໍາທີ່ປັບປຸງ ແມ່ນໃຫ້ພະແນກທີ່ກ່ຽວຂ້ອງຕ້ອງໄດ້ຄົ້ນຄວ້າ ຈຸດປະສົງ, ສາເຫດ, ເຫດຜົນ ຕໍ່ກັບເນື້ອໃນທີ່ຈໍາເປັນຕ້ອງໄດ້ປັບປຸງ ໂດຍອີງໃສ່ບົດຮຽນການຈັດຕັ້ງປະຕິບັດຜ່ານມາ ແລະ ເຫດຜົນອື່ນທີ່ພາໃຫ້ມີການປັບປຸງຄືນໃໝ່ ພ້ອມທັງຊີ້ແຈງເຫດຜົນດັ່ງກ່າວເພື່ອລາຍງານຂໍທິດຊີ້ນໍາຈາກ ຫົວໜ້າສໍານັກງານ ຄຄຊ ຫຼື ຂັ້ນເທິງ ມີຄໍາເຫັນ. ພາຍຫຼັງທີ່ ຫົວໜ້າສໍານັກງານ ຄຄຊ ຫຼື ຂັ້ນເທິງ ເຫັນດີກ່ຽວກັບຜົນການຄົ້ນຄວ້າເນື້ອໃນດັ່ງກ່າວແລ້ວ ພະແນກກ່ຽວຂ້ອງຕ້ອງນໍາສົ່ງໃຫ້ພະແນກນິຕິກໍາ ຢ່າງເປັນລາຍລັກອັກສອນ. ກໍລະນີບັນຫາໃດບໍ່ທັນເຂົ້າໃຈຈະແຈ້ງ ພະແນກນິຕິກໍາ ຈະໄດ້ມີການປະສານສົມທົບຄືນເພື່ອປຶກສາຫາລືກັບ ພະແນກທີ່ກ່ຽວຂ້ອງເພີ່ມເຕີມ ກໍໄດ້.
2 ການແຕ່ງ​ຕັ້ງ​ຄະນະ​ຮັບຜິດຊອບສ້າງ ແລະ ປັບປຸງນິຕິກໍາ

ພະແນກນິຕິກໍາ ຈະເປັນເຈົ້າການໃນການສັງລວມລາຍຊື່ຄະນະຮັບຜິດຊອບ ແລ້ວນໍາສົ່ງໃຫ້ ພະແນກຈັດຕັ້ງ ແລະ ບໍລິຫານ ເພື່ອສະເໜີຕໍ່ ປະທານຄະນະກໍາມະການຄຸ້ມຄອງຫຼັກຊັບ ຫຼື ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ ເປັນຜູ້ແຕ່ງຕັ້ງຄະນະຮັບຜິດຊອບສ້າງ ແລະ ປັບປຸງນິຕິກໍາ ຊຶ່ງປະກອບດ້ວຍ ຄະນະພະແນກນິຕິກໍາ, ວິຊາການຈາກພະແນກນິຕິກໍາ ແລະ ວິຊາການຈາກພະແນກກ່ຽວຂ້ອງ.
3 ການ​ສ້າງຮ່າງນິຕິກຳ ໂດຍຄະນະທີ່ຖືກແຕ່ງຕັ້ງ
ພາຍຫຼັງທີ່ຄະນະທີ່ຖືກແຕ່ງຕັ້ງ ໄດ້ຮັບຜົນການຄົ້ນຄວ້າ ແລະ ກໍານົດແນວຄວາມຄິດຈາກ ພະແນກກ່ຽວຂ້ອງແລ້ວ, ຄະນະທີ່ຖືກແຕ່ງຕັ້ງ ເປັນເຈົ້າການໃນການ ຄົ້ນຄວ້າໂຄງປະກອບເບື້ອງຕົ້ນຂອງຮ່າງນິຕິກໍາ ເພື່ອສະເໜີ ຫົວໜ້າສໍານັກງານ ຄຄຊ ພິຈາລະນາ.
ພາຍຫຼັງ​ທີ່ໂຄງປະກອບເບື້ອງຕົ້ນ​ຂອງຮ່າງນິຕິກຳດັ່ງກ່າວ ​ໄດ້​ຮັບ​ການຕົກລົງ​ເຫັນ​ດີ​ຈາກ​ ຫົວໜ້າ​ສຳນັກ ງານ​ ຄຄຊ ຄະນະ​ທີ່ຖືກແຕ່ງຕັ້ງ ຕ້ອງ​ເປັນ​ເຈົ້າການ​ສືບ​ຕໍ່ ຂຽນເນື້ອໃນໃສ່ຮ່າງນິຕິກໍາດັ່ງກ່າວ ພາຍຫຼັງທີ່ສໍາເລັດແລ້ວ ຄະນະທີ່ຖືກແຕ່ງຕັ້ງ ຕ້ອງຈັດກອງປະຊຸມຜ່ານການປະກອບຄໍາເຫັນພາຍໃນ ສໍານັກງານ ຄຄຊ.
4 ຄະນະພະແນກນິຕິກໍາ ແລະ ຄະນະພະແນກທີ່ກ່ຽວຂ້ອງ ປະກອບຄໍາເຫັນ


ຄະນະພະແນກນິຕິກໍາ ແລະ ຄະນະພະແນກກ່ຽວຂ້ອງ ຕ້ອງປະກອບຄໍາເຫັນຕໍ່ຮ່າງນິຕິກໍາດັ່ງກ່າວ ໃຫ້ສໍາເລັດ ພາຍໃນກໍານົດເວລາ ສາມວັນ ນັບແຕ່ວັນທີ ຄະນະທີ່ຖືກແຕ່ງຕັ້ງ ໄດ້ສົ່ງຮ່າງນິຕິກໍາດັ່ງກ່າວໃຫ້ ເປັນຕົ້ນໄປ.


ຄະນະທີ່ຖືກແຕ່ງຕັ້ງ ຕ້ອງປັບປຸງຄືນຕາມການປະກອບຄໍາເຫັນ (ຖ້າມີ).
5 ຄະນະພະແນກ ແລະ ຄະນະ ສໍານັກງານ ຄຄຊ ປະກອບຄໍາເຫັນໃສ່ຮ່າງນິຕິກໍາ
ພາຍຫຼັງປັບປຸງຕາມການປະກອບຄໍາເຫັນຂອງ ຄະນະພະແນກນິຕິກໍາ ແລະ ຄະນະພະແນກທີ່ກ່ຽວຂ້ອງສໍາເລັດແລ້ວ ຄະນະທີ່ຖືກແຕ່ງຕັ້ງ ຕ້ອງສົ່ງຮ່າງນິຕິກໍາໃຫ້ ຄະນະພະແນກ ແລະ ຄະນະສໍານັກງານ ຄຄຊ ເພື່ອປະກອບຄໍາເຫັນຢ່າງເປັນລາຍລັກອັກສອນສົ່ງໃຫ້ ຄະນະທີ່ຖືກແຕ່ງຕັ້ງ ພາຍໃນກໍານົດເວລາ ສາມວັນ ນັບແຕ່ວັນທີຄະນະທີ່ຖືກແຕ່ງຕັ້ງ ໄດ້ສົ່ງຮ່າງນິຕິກໍາດັ່ງກ່າວໃຫ້ ເປັນຕົ້ນໄປ.
ພາຍຫຼັງທີ່ຄະນະພະແນກ ແລະ ຄະນະສໍານັກງານ ຄຄຊ ໄດ້ສົ່ງຄໍາເຫັນໃຫ້ຄະນະທີ່ຖືກແຕ່ງຕັ້ງແລ້ວ, ຄະນະທີ່ຖືກແຕ່ງຕັ້ງ ຈະເຊີນຄະນະພະແນກ ແລະ ຄະນະສໍານັກງານ ຄຄຊ ເຂົ້າຮ່ວມກອງປະຊຸມເພື່ອ ປະກອບຄໍາເຫັນເພີ່ມເຕີມ ໂດຍການເປັນປະທານຂອງ ທ່ານ ຫົວໜ້າ ສໍານັກງານ ຄຄຊ ແລະ ເພື່ອເຮັດໃຫ້ຮ່າງນິຕິກໍາດັ່ງກ່າວມີຄວາມເປັນເອກະພາບພາຍໃນ ສໍານັກງານ ຄຄຊ. 
6 ການ​ທາບທາມຄຳເຫັນ ຈາກພາກສ່ວນກ່ຽວຂ້ອງ

​ພາຍຫຼັງປັບປຸງຕາມການປະກອບຄໍາເຫັນຂອງ ຄະນະພະແນກ ແລະ ຄະນະສໍານັກງານ ຄຄຊ ສໍາເລັດແລ້ວ ແລະ ເຫັນດີເປັນເອກະພາບພາຍໃນ ສໍານັກງານ ຄຄຊ ແລ້ວ ຄະນະທີ່ຖືກແຕ່ງຕັ້ງ ຕ້ອງສົ່ງຮ່າງນຕິກໍາດັ່ງກ່າວ ໃຫ້ຜູ້ມີສ່ວນຮ່ວມໃນຕະຫຼາດທຶນ ຢ່າງໜ້ອຍ ຫ້າວັນ ລັດຖະການ ກ່ອນມື້ເປີດກອງປະຊຸມ.
ພາຍຫຼັງສໍາເລັດການຈັດກອງປະຊຸມປະກອບຄໍາເຫັນຮ່ວມກັບ ຜູ້ມີສ່ວນຮ່ວມໃນຕະຫຼາດ ສໍາເລັດແລ້ວ ຄະນະທີ່ຖືກແຕ່ງຕັ້ງ ຕ້ອງພິຈາລະນາ, ຄົ້ນຄວ້າ ແລະ ປັບປຸງຮ່າງນິຕິກໍາດັ່ງກ່າວຄືນຕາມການປະກອບ ຄໍາເຫັນ.
 ພາຍຫຼັງປັບປຸງນິຕິກໍາດັ່ງກ່າວສໍາເລັດ ຕາມການປະກອບຄໍາເຫັນຂອງຜູ້ມີສ່ວນຮ່ວມໃນຕະຫຼາດແລ້ວ ຄະນະທີ່ຖືກແຕ່ງຕັ້ງ ຕ້ອງສົ່ງຮ່າງນິຕິກໍາດັ່ງກ່າວ ໃຫ້ບັນດາກົມກ່ຽວຂ້ອງພາຍໃນ ທຫລ (ຖ້າເຫັນວ່າຈໍາເປັນ) ຢ່າງໜ້ອຍ ຫ້າວັນ ລັດຖະການ ກ່ອນມື້ເປີດກອງປະຊຸມ ເພື່ອປະກອບຄໍາເຫັນ ແລະ ເຂົ້າຮ່ວມກອງປະຊຸມ ຕາມວັນ ເວລາ ທີ່ໄດ້ກໍານົດໄວ້.
ພາຍຫຼັງໄດ້ຮັບການປະກອບຄໍາເຫັນຈາກ ບັນດາກົມທີ່ກ່ຽວຂ້ອງພາຍໃນ ທຫລ ຄະນະທີ່ຖືກແຕ່ງຕັ້ງ ຕ້ອງພິຈາລະນາ, ຄົ້ນຄວ້າ ແລະ ປັບປຸງຮ່າງນິຕິກໍາດັ່ງກ່າວຄືນຕາມການປະກອບຄໍາເຫັນ ໃຫ້ສໍາເລັດ ກ່ອນຈະນໍານິຕິກໍາດັ່ງກ່າວໄປຜ່ານກອງປະຊຸມ ຄຄຊ.
7 ການນໍາຮ່າງນິຕິກໍາເຂົ້າຜ່ານກອງປະຊຸມ ຄຄຊ



ພະແນກນິຕິກໍາ ຕ້ອງກວດກາຮອບດ້ານຕໍ່ກັບຮ່າງນິຕິກໍາ ທີ່ຈະນໍາເຂົ້າຜ່ານກອງປະຊຸມ ຄຄຊ ພ້ອມທັງກະກຽມ ບົດນໍາສະເໜີ ແລະ ຄໍາຖາມເຈາະຈີ້ມ ສົ່ງໃຫ້ ພະແນກຈັດຕັ້ງ ແລະ ບໍລິຫານ ເພື່ອບັນຈຸເຂົ້າໃນວາລະຂອງກອງປະຊຸມ ຄຄຊ. 



ພະແນກນິຕິກໍາ ຕ້ອງເປັນເຈົ້າການໃນການຕິດຕາມ, ເກັບກໍາການປະກອບຄໍາເຫັນ ຂອງຄະນະ ຄຄຊ ແລະ ບັນທຶກເນື້ອໃນຈິດໃຈຂອງມະຕິກອງປະຊຸມດັ່ງກ່າວ ແລ້ວ ສົມທົບກັບ ຄະນະທີ່ຖືກແຕ່ງຕັ້ງ ປັບປຸງຮ່າງນິຕິກໍາດັ່ງກ່າວຄືນ ຕາມການປະກອບຄໍາເຫັນຂອງ ຄະນະ ຄຄຊ ພາຍຫຼັງສໍາເລັດການປັບປຸງແລ້ວ, ພະແນກນິຕິກໍາ ຕ້ອງລາຍງານຜົນການປັບປຸງຄືນຕໍ່ ຫົວໜ້າສໍານັກງານ ຄຄຊ ເພື່ອພິຈາລະນາ.




​​ 
8 ການ​ສະເໜີປະທານ ຄຄຊ ພິຈາລະນາລົງລາຍເຊັນ
ພາຍຫຼັງ​ສຳ​ເລັດ​ການ​ປັບປຸງ ຕາມການປະກອບຄໍາເຫັນຂອງ ຄະນະ ຄຄຊ ແລະ/ຫຼື ​ມະຕິ​ຂອງ​ກອງ​ປະຊຸມ ຄຄຊ ແລ້ວ ພະແນກນິຕິກໍາ ຕ້ອງ​ຮ່າງ​ໜັງສື ເພື່ອສະ​ເໜີຫາ ປະທານ ຄຄຊ ໂດຍ​ຜ່ານ​ການ​ຂໍທິດຊີ້ນໍາຈາກ ທ່ານ ຮອງ​ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຜູ່ທີ​ໜຶ່ງ, ຜູ່ປະຈຳການ ແລະ ທ່ານ ຮອງ​ຜູ່ວ່າການ ທະນາຄານ​ແຫ່ງ ສປປ ລາວ, ກຳມະການຄະນະ​ກຳມະການ​ຄຸ້ມ​ຄອງຫຼັກ​ຊັບ, ຜູ່​ຊີ້​ນຳສຳນັກງານ​ຄະນະ​ກຳມະ ການ​ຄຸ້ມ​ຄອງຫຼັກ​ຊັບ, ຜູ້ຊີ້ນໍາສໍານັກງານ ຄຄຊ ​ເພື່ອ​ມີຄຳເຫັນ ແລະ ຂໍທິດຊີ້ນໍາ. 
ຫຼັງຈາກ​ໄດ້​ຮັບ​ຄໍາເຫັນ ແລະ ທິດ​ຊີ້​ນຳ​ແລ້ວ ພະແນກນິຕິກຳ ຕ້ອງຮ່າງ​ສະ​ໂນ​ດນໍາ​ສົ່ງໃນນາມ ສຳນັກງານ ຄຄຊ​ ພ້ອມທັງຄັດຕິດຄໍາເຫັນ ແລະ ທິດຊີ້ນໍາ ດັ່ງກ່າວ ​ເພື່ອສະເໜີ ຕໍ່ ປະທານ ຄຄຊ ເພື່ອພິຈາລະ ນາ​ລົງລາຍເຊັນ.

9 ການ​ແຈ້ງ​ໃຫ້​ພາກສ່ວນ​ກ່ຽວຂ້ອງ​ຮັບ​ຊາບ
​ພາຍຫຼັງນິຕິ​ກຳ​ດັ່ງກ່າວ​​ມີ​ຜົນ​ສັກສິດ ໃຫ້ ພະແນກນິຕິກໍາ ປະຕິບັດ ດັ່ງນີ້:
1) ນໍາສົ່ງໃຫ້ພາກສ່ວນກ່ຽວຂ້ອງເພື່ອຊາບ ແລະ ເປັນບ່ອນອີງໃນການຈັດຕັ້ງປະຕິບັດ;
2) ເຜີຍແຜ່ນິຕິກໍາດັ່ງກ່າວໃນເວັບໄຊຂອງ ຄຄຊ,​ ທຫລ, ຕລຊລ ແລະ ພາກສ່ວນອື່ນຕາມຄວາມເໝາະສົມ;
3) ຈັດຕັ້ງເຜີຍແຜ່ນິຕິກໍາດັ່ງກ່າວໃຫ້ແກ່ພະນັກງານພາຍໃນ ສໍານັກງານ ຄຄຊ ເພື່ອຮັບຮູ້, ເຂົ້າໃຈ ແລະ ກໍາແໜ້ນ ຕໍ່ເນື້ອໃນນິຕິກໍາດັ່ງກ່າວ.
ໝວດ​ທີ 4
ບົດ​ບັນຍັດ​ສຸດ​ທ້າຍ
1 ການຈັດ​ຕັ້ງ​ປະຕິບັດ
ຄະນະ​ສຳນັກງານ ຄຄຊ, ຄະນະ​ພະ​ແນ​ກ ​ແລະ ພະນັກງານ​ວິຊາ​ການ​ ພາຍໃນສໍານັກງານ ຄຄຊ ຈົ່ງຮັບຮູ້ ແລະ ຈັດ​ຕັ້ງ​ປະຕິບັດ​ ຄໍາແນະນຳ​ສະບັບ​ນີ້ ຕາມ​ຂອບ​ເຂ​ດສິດ ​ແລະ ໜ້າ​ທີ່​ ຂອງ​ຕົນຢ່າງ​ເຂັ້ມ​ງວດ.

2 ການຕິດຕາມກວດກາ
ພະແນກນິຕິກໍາ ມີໜ້າທີ່ໃນການຕິດຕາມກວດກາການຈັດຕັ້ງປະຕິບັດ ຄໍາແນະນໍາສະບັບນີ້ ພ້ອມທັງມີສິດໃນການສະເໜີປັບປຸງເນື້ອໃນຂອງຄໍາແນະນໍາສະບັບນີ້ ຕໍ່ຫົວໜ້າສໍານັກງານ ຄຄຊ ເພື່ອຂໍ​ທິດ​ຊີ້​ນໍາ​​ ໃນ​ການຄົ້ນຄວ້າ ​ແລະ ​ປັບປຸງ​ໃຫ້ສອດຄ່ອງ ກັບສະພາບຕົວຈິງ ໃນແຕ່ລະໄລຍະ.
3 ຜົນ​ສັກ​ສິດ



ຄໍາ​ແນະນຳ​ສະບັບ​ນີ້ ມີ​ຜົນ​ສັກສິດ​ ນັບ​ແຕ່​ວັນ​ລົງ​ລາຍ​ເຊັນ​ເປັນ​ຕົ້ນ​ໄປ.
                                                     ຫົວໜ້າສຳນັກ​ງານ​ຄະນະ​ກຳມະການ​ຄຸ້ມ​ຄອງຫຼັກ​ຊັບ

